
Með erindi dags. 15. mars sl. óskaði umhverfis- og samgöngunefnd Alþingis eftir umsögn 
Veðurstofu íslands um tillögu til þingsályktunar um áætlun um vernd og orkunýtingu 
landsvæða (207. mál, þingskjal 291).

Umsögn Veðurstofunnar er sem hér segir:

Veðurstofa íslands gerir ekki athugasemdir við þá flokkun virkjunarkosta sem nefndir eru í 
þingsályktunartillögu þessari.

Við vinnu að rammaáætlun er afar mikilvægt að huga að þeim áhrifum og afleiðingum sem 
breyttar ákvarðanir hafa fyrir vöktun umhverfisins, í tilviki Veðurstofunnar langtímavöktun á 
rennsli vatnsfalla. Kostnaðarskiptingu reksturs vatnamælikerfis íslands má í stórum dráttum 
lýsa þannig að Orkustofnun kostar þá vatnshæðarmæla sem tengjast framtíðarnýtingu vatn- 
sorku, en orkufyrirtæki (m.a. Landsvirkjun) kosta mælingar á þeim svæðum þar sem þau 
hafa rannsókna- og/eða virkjunarleyfi. Veðurstofan annast mælingar vegna grunnrannsókna 
á vatnsauðlindinni og umhverfinu, þ. á m. mati á flóðum og þurrðum og langtímabreytingum 
vegna loftslagsbreytinga. Er þetta m.a. í samræmi við breytta samkeppnisstöðu orkufyrir- 
tækja, skilgreinda í raforkulögum nr. 65/2003, lögum um Orkustofnun nr. 87/2003 og lögum 
um Veðurstofu íslands nr. 70/2008.

Stefnubreyting í flokkun virkjunarkosta í orkunýtingar-, bið- og verndarflokk getur þannig haft 
umtalsverð áhrif á vöktun vatns til framtíðar. Líklegt er að Orkustofnun og orkufyrirtæki muni 
hætta vatnamælingum í þeim vatnsföllum sem enda í verndarflokki. Ljóst er að það sem lagt 
er til í ofangreindri þingsályktunartillögu hefur áhrif á núverandi vöktunarkerfi. í  þessu sam- 
hengi er mikilvægt að leggja áherslu á nauðsyn samfelldrar vöktunar til lengri tíma á hverjum 
stað eigi gögn að nýtast til að skilja og meta vatnsauðlindina í víðu samhengi. í  dag ganga 
vatnagögn og önnur gögn sem tengjast virkjunarhugmyndum kaupum og sölum með 
úthlutun rannsóknaleyfa. Með breytingum á forsendum rannsókna- og/eða virkjunarhug- 
mynda, t.d. eins og þær eru kynntar í þingsályktunartillögunni, getur komið upp ágreiningur 
um ábyrgð og kostun á söfnun og varðveislu gagnanna til framtíðar.

Nauðsynlegt er hugsa til enda framtíðarkostun vatnamælinga, sem og viðhalds og varðveislu 
langtímagagnaraða í þeim vatnsföllum þar sem ábyrgð er óljós eða breytist með fyrirliggjandi 
þingsályktunartillögu um flokkun virkjunarkosta. Miðað við hana er vöktun nokkurra stærri 
vatnsfalla á íslandi, sem standa eftir sem útverðir fyrir jökulár utan virkjaðra svæða, óljós ef 
grunnfjármagn til vöktunar þeirra er ekki tryggt með öðrum leiðum.

Virðingarfyllst,

